
	శా.	
పారావారజలంబు లీకొడిదెఁడుం, బ్రాపించి యే యిచ్చుచో

ధారాగర్జలు చూపు నంబుధరబృందం బంచుఁ గాంతిచ్ఛల

స్మేరుం డై కనుపట్టు యామ్యదిశఁ గుంభీపుత్త్రుఁ డాపోశన

స్వైరక్రీడనభూషితోజ్ఝితచతుర్వారాశికుం డంతటన్.

	ఉ.	
కైరవబంధుబింబము ముఖప్రతిబింబము తద్గతస్మితాం

కూరము శీతలాతపము కుండలసూచితమౌక్తికావళుల్

తారలు గా శరత్సమయలక్ష్మి గనుంగొనురత్నదర్పణా

కారమున న్నభస్స్థలము గన్నులపండువఁ జేసె రాత్రులన్.

మాంధాత దిగ్విజయయాత్ర సేయుట
 
	క.	
ధాత్రీశుఁ డంత దిగ్జయ, యాత్రాసంరహంభజృంభితాటోపహతిన్

శాత్రవులగుండె లగలఁగ, జైత్రప్రస్థానభేరిఁ జఱపించుటయున్.

	శా.	
భూకంపంబు జనింప రొంపిగ మహాంభోరాసు లుప్పొంగఁగా

లోకాలోకము పెల్లగిల్లఁగ మరుల్లోకంబు ఘూర్ణిల్ల న

స్తోకవ్యాప్తి నజాండభాండదళనోద్భూతధ్వనిం బోలి యు

ద్రేకించెన్ విజయప్రయాణహతభేరీభూరిభాంకారముల్.

	సీ.	
సజలధారాధరసముదయోదయశోభఁ, గార్కొనుభద్రేభఘటలపెంపు

నూర్మి మాలి సముద్యదూర్మిమాలికలట్ల, నడతెంచుఖత్తులాణములమురువు

సురవిమానగణావతరణక్రమక్రీడ, గమనించుమణిశతాంగములసొబగు

వివిధసింహకిశోరనిహృతివిభ్రమలీలఁ, బైకొను బహువీరభటులముంపు



	 







	గీ.	
నలర నానాత్మవిజయచిహ్నములు గ్రాల, ఘనరణోల్లాస మాస్యవికాస మొసఁగఁ

దోడు సూపిరి సన్నాహదోహలమున, దండనాథులు నిజబలోద్దండు లగుచు.

	మ.	
జగతీమండలనాథుఁ డప్పు డుచితాచారంబులం దీర్చి మే

లగులగ్నంబున జైత్రతూర్యములు మ్రోయం గాంచనస్యందనా

ధిగతుం డై జయవాక్యవైఖరి బుధు ల్దీపింప సౌధంబులన్

జిగురుంబోఁడులు జాలమార్గములుగా సేస ల్పయిం జల్లఁగన్.

	క.	
మదవద్గజహయరథభట, పదసరభసఘట్టనాదిబహుభంగురతా

స్పద మగుచు నఖిలధరణియుఁ, గదలం బ్రాఙ్ముఖము గాఁగఁ గదలె న్మొదలన్.

	సీ.	
అంకుశాహతులకుఁ గొంకక తమతమ, నీడలఁ దఱమి వెన్నాడుకరులు

త్రోవ చేకొన్నదంతావళంబుల మోయఁ, దఱమి చివుక్కున దాఁటుహరులు

ఘననేమిరవముల గర్జించి పగతురఁ, గేతనాగ్రముల ఝంకించుతేర్లు

తొడివిన మైజోళ్లు తుత్తుము రైరాల, నొడలు లుప్పొంగఁ గ్రేళ్లుఱుకుభటులు

		 ఈ పేజీలో చివరి మార్పు 13 సెప్టెంబరు 2022న 05:16కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

